
TXOSTENA: ARABAKO ERRIOXAKO MAHASTIEN ETA ARABAKO TXAKOLINAREN EGOERA, 2020/07/29AN
Gaur egungo egoera Arabako Errioxan
Uztaileko azken hamabostaldian udako berezko aldagai meteorologikoak izan dira. Hasieran, egun freskoagoak eta brisa leunagoak izan dira, eta, azken egunetan, tenperaturak igo eta 30º C-tik gorako datuak erregistratu dira. Aldi horretan, ekaitz mehatxuak izan dira, ia prezipitaziorik gabe, baina sargori egin du egunean zehar. Gau batzuk hotzak izan dira, eta hezetasuna handia izan denez, goizetan ihitza egin du.
Jakinarazi den bezala, udaberritik aurrera izandako baldintza atmosferikoek ekarri dute onddoek eragindako mildiu gaixotasuna agertzea. Mahastizainek ahalegin handia egin dute hori geldiarazteko, baina ezin izan dute ekidin errendimendu murrizketa batzuk izatea, zeinak handiagoak izan baitira Arabako Errioxaren mendebaldean eta Ebroren inguruan. Duela gutxi, mahastizainek aurre egin behar izan diote oidioari ere, eta behar bezala geldiarazi dute tratamenduen bidez, kalte nabarmenik eragin gabe. 

Arabako Errioxako mahastien zati handi batean, kolore aldaketa hasita dago gaur egun (M1 egoera), eta aurreratuta dago ekialdeko eremuetan eta eskualdearen hegoaldean. Fenologia horrek esan nahi du astebete-hamar egun aurreratu dela ohiko datekin alderatuz gero. Dela mildiuagatik dela harriagatik kalteak jasan eta hostoak galdu zituzten mahastiak atzeratuago daude. Hala ere, lurzoruan ur nahikoa dagoenez eta tenperatura altua denez, bilakaera azkarra ari dira izaten.
Mahatsondoak uneoro babestuta edukitzeko aldizkako tratamenduekin jarraitzen da, bai eta mahats mordoak aireztatzea eta produktu fitosanitarioak sartzea errazten duten hosto kentzeekin eta kimu berriak kentzeko lanekin ere. Mahasti gehienetan ikus daiteke, presioa egon badagoen arren, mildiua eta oidioa kontrolatuta daudela. Une honetan ikusten den kolore aldaketaren fasera iristean, onddo horiek, normalean, ez diote konplikaziorik eragiten mahastiari.
Mahastietako intsektu patologikoei dagokienez, sitsaren bigarren belaunaldiaren hegaldiaren goren aldian gaude. Duela egun batzuk hasi zen, Arabako Errioxako alderik hegoalde eta ekialderenean, eta, beraz, borroka biologikoaren alde egin ez duten mahastizainak tratamenduak egiten ari dira larbek fruituan eragiten dituzten zaurien ondorioz botritis fokurik ager ez dadin. Ildo horretan, botritisaren aurka prebentzio neurri gisa jardutea da horri aurre egiteko modurik onena, eta frogatuta dago gaixotasun horren aurkako tratamendurik eraginkorrena dela kolore aldaketaren hasieran (aleen % 5-10 kolorez aldatzen ari denean) mahats mordoetara bideratuta dagoena.
Garai honetan, dagoeneko ikus daiteke zein izango den mahats bilketan bildu daitekeen mahats kantitate bideragarria. Txikiagoa izango da Arabako Errioxako eremu batzuetan, mildiuaren ondorioz, eta toki jakin batzuetan, maiatzean eta ekainean botatako harriaren ondorioz. Oro har, mahatsa osasuntsu dago; mildiuaren erasoa jasan duten aleak edo mahats mordoak, edo harriak kaltetutakoak, lehor daude, mahats mordoak luzangak dira eta mahatsak aske daude. Hala eta guztiz ere, baldintzak mantentzen badira eta ustekabeko eguraldi gorabeherarik gertatzen ez bada, ekoizpenean Kontseilu Arautzaileak kanpaina honetarako ezarritako gehieneko errendimenduak lortuko dira ustiategi gehienetan, eta kalitate onekoa izango dela aurreikusten da.
Arabako Txakolinaren gaur egungo egoera
Arabako Txakolinaren eremuan tenperatura altuak izan dira eta, Arabako Errioxan bezala, azken egunetan ez da prezipitazio handirik izan. Baldintza atmosferiko horiekin, mahastiak ondo hazten jarraitzen du, baina ur faltaren sintomak agertzen hasi dira.
Laboreak gutxienez astebeteko aurrerapenarekin jarraitzen du, eremu horretan izan ohi denarekin alderatuta, eta mahasti gehienetan kolore aldaketa hasteko egun gutxi batzuk baino ez dira falta.
Txakolinerako mahastiak ia ez du mildiurik izan kanpaina honetan, Atlantikoko beste eremu batzuetan ez bezala, eta osasun egoera oso ona da. Azken egunotan, oidio agerpen batzuk ikusi dira, eta mahastizainak behar bezala ari dira haiek tratatzen. 

Abuztuaren erdialdean gorabehera nabarmenik ez badago, egoerari buruzko hurrengo txostena egingo da.
Guardia, 2020ko uztailaren 29a.

